
Niralamba Upanishad

నిరాలమ్బోపనిషత్

యత్రాలమ్బాలమ్బిభావో  విద్యతే న కదాచన ।
జ్ఞవిజ్ఞసమ్యగ్జ్ఞాలమ్బం    నిరాలమ్బం హరిం భజే ॥
ఓం పూర్ణమదః  పూర్ణమిదం  పూర్ణాత్పూర్ణముదచ్యతే   ।
పూర్ణస్య  పూర్ణమాదాయ పూర్ణమేవావశిష్యతే  ॥
ఓం శాన్తిః శాన్తిః శాన్తిః ॥
ఓం నమః శివాయ గురవే సచ్చిదానన్ద మూర్తయే ।
నిష్ప్రపఞ్చాయ శాన్తాయ నిరాలమ్బాయ తేజసే ॥
నిరాలమ్బం సమాశ్రిత్య  సాలమ్బం విజహాతి యః ।
స సంన్యాసీ చయోగీ చ కైవల్యం  పదమశ్నుతే ।
ఏషమజ్ఞానజన్తూనాం   సమస్తారిష్టశాన్తయే  ।
యద్యద్బోద్ధవ్యమఖిలం  తదాశఙ్క్య బ్రవీమ్యహమ్  ॥
కిం బ్రహ్మ  । క ఈశ్వరః । కో జీవః । కా ప్రకృతిః  ।
కః పరమాత్మా । కో బ్రహ్మా  । కో విష్ణుః  । కో రుద్రః  ।
క ఇన్ద్రః  । కః శమనః । కః సూర్యః । కశ్చన్ద్రః  ।
కే సురాః । కే అసురాః । కే పిశాచాః । కే మనుష్యాః ।
కాః స్త్రియః  । కే పశ్వాదయః । కిం స్థావరమ్  ।
కే బ్రాహ్మణాదయః  । కా జాతిః । కిం కర్మ । కిమకర్మ ।
కిం జ్ఞానమ్  । కిమజ్ఞానమ్  । కిం సుఖమ్ । కిం దుఃఖమ్ ।
కః స్వర్గః  । కో నరకః । కో బన్ధః  । కో మోక్షః ।
క ఉపాస్యః । కః శిష్యః । కో విద్వాన్ । కోమూఢః ।
కిమాసురమ్ । కిం తపః । కిం పరమం పదమ్ ।
కిం గ్రాహ్యమ్  । కిమగ్రాహ్యమ్  । కః సంన్యాసీత్యాహశఙ్క్యాహ
బ్రహ్మేతి  । స హోవాచ మహదహఙ్కారపృథివ్యప్తేజోవాయ్వాకాశత్వేన
బృహద్రూపేణాణ్డకోశేన   కర్మజ్ఞానార్థరూపతయా 

నిరాలమ్బోపనిషత్

భాసమానమద్వితీయమఖిలోపాధివినిర్ముక్తం
తత్సకలశక్త్యుపబృంహితమనాద్యనన్తం
శుద్ధం  శివం శాన్తం నిర్గుణమిత్యాది -
వాచ్యమనిర్వాచ్యం చైతన్యం  బ్రహ్మ  ॥ఈశ్వర ఇతి చ ॥
బ్రహ్మైవ   స్వశక్తిం  ప్రకృత్యభిధేయామాశ్రిత్య 
లోకాన్సృష్ట్వా  ప్రవిశ్యాన్తర్యామిత్వేన  బ్రహ్మాదీనాం
బుద్ధీన్ద్రియనియన్తృత్వాదీశ్వరః   ॥ జీవ ఇతి చ
బ్రహ్మవిష్ణ్వీశానేన్ద్రాదీనాం    నామరూపద్వారా
స్థూలోఽహమితి  మిథ్యాధ్యాసవశాజ్జీవః  ।సోఽహమేకోఽపి
దేహారమ్భకభేదవశాద్బహుజీవః । ప్రకృతిరితి  చ
బ్రహ్మణః  సకాశాన్నానావిచిత్రజగన్నిర్మాణ -

సామార్థ్యబుద్ధిరూపా   బ్రహ్మశక్తిరేవ   ప్రకృతిః  ।
పరమాత్మేతి చ దేహాదేః పరతరత్వద్బ్రాహ్మైవ  పరమాత్మా
స బ్రహ్మా  స విష్ణుః  స ఇన్ద్రః  స శమనః స సూర్యః
స చన్ద్రస్తే   సురాస్తే అసురాస్తే పిశాచాస్తే మనుష్యాస్తాః
స్త్రియస్తే  పశ్వాదయస్తత్స్థావరం  తే బ్రాహ్మణాదయః  ।
సర్వం ఖల్విదం బ్రహ్మ  నేహ నానాస్తి కిఞ్చన ।జాతిరితి చ ।
న చర్మణో న రక్తస్య న మాంసస్య న చాస్థినః  ।
న జాతిరాత్మనో జాతిర్వ్యవహారప్రకల్పితా  । కర్మేతి చ
క్రియమాణేన్ద్రియైః    కర్మణ్యహం కరోమీత్యధ్యాత్మనిష్ఠతయా
కృతం కర్మైవ  కర్మ । అకర్మేతి చ కర్తృత్వభోక్తృత్వా-
ద్యహఙ్కారతయా బన్ధరూపం  జన్మాదికారణం
నిత్యనైమిత్తికయాగవ్రతతపోదానాదిషు   ఫలాభిసన్ధానం
యత్తదకర్మ ।
జ్ఞానమితి  చ దేహేన్ద్రియనిగ్రహసద్గురూపాసన   -
శ్రవణమనననిదిధ్యాసనైర్యద్యదృగ్దృశ్యస్వరూపం  
సర్వాన్తరస్థం  సర్వసమం ఘటపటాదిపదార్థ -
మివావికారం వికారేషు చైతన్యం  వినా కిఞ్చిన్నాస్తీతి
సాక్షాత్కారానుభవో జ్ఞానమ్  । అజ్ఞానమితి  చ
రజ్జౌ సర్పభ్రాన్తిరివాద్వితీయే   సర్వానుస్యూతే సర్వమయే
బ్రహ్మణి  దేవతిర్యఙ్నరస్థావరస్త్రీపురుషవర్ణాశ్రమ    -

బన్ధమోక్షోపాధినానాత్మభేదకల్పిత  జ్ఞానమజ్ఞానమ్   ।
సుఖమితి చ సచ్చిదానన్దస్వరూపం  జ్ఞాత్వానన్దరూపా 
యా స్థితిః  సైవ  సుఖమ్ ।దుఃఖమితి అనాత్మరూపః
విషయసఙ్కల్ప ఏవ దుఃఖమ్ । స్వర్గ ఇతి చ సత్సంసర్గః
స్వర్గః  । నరక ఇతి చ అసత్సంసారవిషయజనసంసర్గ ఏవ
నరకః । బన్ధ ఇతి చ అనాద్యవిద్యావాసనయా జాతోఽహమి-

త్యాదిసఙ్కల్పో బన్ధః  । పితృమాతృసహోదరదారాపత్య-
గృహారామక్షేత్రమమతా  సంసారావరణసఙ్కల్పో బన్ధః  ।
కర్తృత్వాద్యహఙ్కారసఙ్కల్పో బన్ధః  । అణిమాద్యష్టైశ్వ -
ర్యాశాసిద్ధసఙ్కల్పో  బన్ధః  । దేవమనుష్యాద్యుపాసనా-

కామసఙ్కల్పో బన్ధః  ।యమాద్యష్టాఙ్గయోగసఙ్కల్పో 
బన్ధః  । వర్ణాశ్రమధర్మకర్మసఙ్కల్పో   బన్ధః  ।
ఆజ్ఞాభయసంశయాత్మగుణసఙ్కల్పో  బన్ధః  ।యాగవ్రత -
తపోదానవిధివిధానజ్ఞానసమ్భవో  బన్ధః  । కేవలమోక్షా-

పేక్షాసఙ్కల్పో బన్ధః  । సఙ్కల్పమాత్రసంభవో  బన్ధః  ।
మోక్ష ఇతి చ నిత్యానిత్యవస్తువిచారాదనిత్యసంసారసుఖ-
దుఃఖవిషయసమస్తక్షేత్రమమతాబన్ధక్షయో  మోక్షః ।
ఉపాస్య ఇతి చ సర్వశరీరస్థచైతన్యబ్రహ్మప్రాపకో     గురురుపాస్యః ।
శిష్య ఇతి చ విద్యాధ్వస్తప్రపఞ్చావగాహితజ్ఞానావశిష్టం  
బ్రహ్మైవ   శిష్యః । విద్వానితి చ సర్వాన్తరస్థస్వసంవిద్రూపవి  -
ద్విద్వాన్ ।మూఢ ఇతి చ కర్తృత్వాద్యహఙ్కారభావారూఢోమూఢః ।
ఆసురమితి చ బ్రహ్మవిష్ణ్వీశానేన్ద్రాదీనా   -

మైశ్వర్యకామనయా  నిరశనజపాగ్నిహోత్రాది -
ష్వన్తరాత్మానం సన్తాపయతి చాత్యుగ్రరాగ -
ద్వేషవిహింసా దమ్భాద్యపేక్షితం తప ఆసురమ్ ।
తప ఇతి చ బ్రహ్మ  సత్యం జగన్మిథ్యేత్యపరోక్ష-
జ్ఞానాగ్నినా  బ్రహ్మాద్యైశ్వర్యాశాసిద్ధసఙ్కల్ప   -
బీజసన్తాపం తపః । పరమం పదమితి చ
ప్రాణేన్ద్రియాద్యన్తఃకరణగుణాదేః   పరతరం
సచ్చిదానన్దమయం  నిత్యముక్తబ్రహ్మస్థానం 
పరమం పదమ్ ।గ్రాహ్యమితి  చ దేశకాలవస్తు-

పరిచ్ఛేదరాహిత్యచిన్మాత్రస్వరూపం  గ్రాహ్యమ్  ।
అగ్రాహ్యమితి  చ స్వస్వరూపవ్యతిరిక్తమాయామయ-

బుద్ధీన్ద్రియగోచరజగత్సత్యత్వచిన్తనమగ్రాహ్యమ్    ।
సంన్యాసీతి చ సర్వధర్మాన్పరిత్యజ్య నిర్మమో
నిరహఙ్కారో భూత్వా బ్రహ్మేష్టం   శరణముపగమ్య
తత్త్వమసి అహం బ్రహ్మాస్మి  సర్వం ఖల్విదం బ్రహ్మ
నేహ నానాస్తి కిఞ్చనేత్యాదిమహావాక్యార్థా -

నుభవజ్ఞానాద్బ్రహ్మైవాహమస్మీతి   నిశ్చిత్య
నిర్వికల్పసమాధినా స్వతన్త్రో యతిశ్చరతి స సంన్యాసీ
స ముక్తః స పూజ్యః స యోగీ స పరమహంసః సోఽవధూతః
స బ్రాహ్మణ  ఇతి । ఇదం నిరాలమ్బోపనిషదంయోఽధీతే
గుర్వనుగ్రహతః  సోఽగ్నిపూతో భవతి స వాయుపూతో భవతి
న స పునరావర్తతే న స పునరావర్తతే పునర్నాభిజాయతే
పునర్నాభిజాయత ఇత్యుపనిషత్ ॥
ఓం పూర్ణమదః  పూర్ణమిదం  పూర్ణాత్పూర్ణముదచ్యతే   ।
పూర్ణస్య  పూర్ణమాదాయ పూర్ణమేవావశిష్యతే  ॥
ఓం శాన్తిః శాన్తిః శాన్తిః ॥
ఇతి నిరాలమ్బోపనిషత్సమాప్తా ॥
Encoded by Sunder Hattangadi

